
Hymn on dharmAmbikA

ధర్మామ్బికాస్తవః

త్యాగరాజవిరచితః
కల్యాణామృతకామధేనుమహిలే కామప్రియాహర్షదే 

కారుణ్యామృతవాపికే పికశిశుస్వానన్దసల్లాపిని   ।
కామేశప్రియకామకల్పలతికే  కాదమ్బవాటీప్రియే

దేహి శ్రీపదపద్మభక్తిమనిశం  ధర్మామ్బికే శ్రీశివే  ॥ ౧ ॥
ఏణీబాలవిలోచనే ఫణిమణిశ్రేణీలసత్కఙ్కణే

తూణీరాకృతజఙ్ఘికే  త్రినయనే  స్థాణోర్మనోహారిణి  ।
వాణీపాణిసరోజవాదితలసద్వీణాస్వరాలాపికే

దేహి శ్రీపదపద్మభక్తిమనిశం  ధర్మామ్బికే శ్రీశివే  ॥౨ ॥
ఈశిత్వాదివిభూతికస్వవిభవే ఈకారసింహాసనే

ఇన్ద్రాణీపఠితస్తుతే  ఇహపరత్రాణధ్వజే  ఇన్దిరే  ।
ఈశానాదిసురేన్ద్రసేవకజనే  ఈశాధిరాజేశ్వరీ

దేహి శ్రీపదపద్మభక్తిమనిశం  ధర్మామ్బికే శ్రీశివే  ॥ ౩ ॥
లావణ్యాబ్ధిపయోజవక్త్రనయనే   లక్ష్మీకరాలోకనే

లక్ష్మీకాన్తనిషేవితాఙ్ఘ్రికమలే  లమ్బోదరశ్రీకరి  ।
లక్ష్యాలక్ష్యవిలక్షణే క్షణవతాం స్వానన్దవృద్ధిప్రదే  

దేహి శ్రీపదపద్మభక్తిమనిశం  ధర్మామ్బికే శ్రీశివే  ॥ ౪ ॥
హ్రీపాశాదివిమోచనేఽతిచతురే  హృద్గ్రన్థివిచ్ఛేదికే 

హృద్యానన్దసుధారసార్ద్రమధునా   సంతర్పణాహ్లాదిని  ।
హ్రీంకారార్థజగద్విలాసవిభవే   విద్యే విమర్శాత్మికే

దేహి శ్రీపదపద్మభక్తిమనిశం  ధర్మామ్బికే శ్రీశివే  ॥ ౫ ॥
హస్తిశ్రేష్ఠసుకుమ్భసంనిభకుచే   హర్యక్షమధ్యే శుభే

హేమాబ్జాననపాణిపాదనయనే  చన్ద్రార్ధఫాలే   శివే ।
హేమారారిమతేర్విమోహదలసన్నీలాలకే నిర్మలే

ధర్మామ్బికాస్తవః

దేహి శ్రీపదపద్మభక్తిమనిశం  ధర్మామ్బికే శ్రీశివే  ॥౬ ॥
సత్యానన్దచిదీశ్వరప్రణయినీ   సౌభాగ్యరత్నాకరీ

సామ్రాజ్యప్రభుదేశికేన్ద్రకరుణాస్యన్దామృతస్వర్ధునీ      ।
సర్వాశారహితస్య భక్తహృదయస్యానన్దకాదమ్బినీ

దేహి శ్రీపదపద్మభక్తిమనిశం  ధర్మామ్బికే శ్రీశివే  ॥ ౭ ॥
కల్పే కాలకలేశి కల్పకలనే సంకల్పసిద్ధాఖిలే

కాలాకాలవిభాగకల్పనకలే కాలాన్తకప్రేయసి  ।
కాలోపాధివివర్జితే  కలిమలప్రధ్వంసినీ  కామదే

దేహి శ్రీపదపద్మభక్తిమనిశం  ధర్మామ్బికే శ్రీశివే  ॥౮ ॥
హక్షద్వన్ద్వదలత్రికోణవిలసజ్జ్యోత్స్నాకలారాధితే  

హంసద్వన్ద్వగతిప్రబోధజననశ్రీదేశికేన్ద్రాత్మికే     ।
హంసారోహవిచక్షణే అభయదే ఆనన్దసంవర్ధినీ 

దేహి శ్రీపదపద్మభక్తిమనిశం  ధర్మామ్బికే శ్రీశివే  ॥౯ ॥
లజ్జానమ్రముఖే   ప్రనృత్యతి  శివే లాస్యప్రియే  లక్షణే

లక్ష్యార్థే లయవర్జితే  లలితవాక్పీయూషసందోహిని ।
లక్ష్మీమానసరాజహంసి లలితే లామజ్జగన్ధప్రియే  

దేహి శ్రీపదపద్మభక్తిమనిశం  ధర్మామ్బికే శ్రీశివే  ॥ ౧౦ ॥
హ్రీంకారే  హృదయత్రికోణనిలయే  హృద్యే సురారాధితే

హ్రీంకారధ్వనిలీనచిత్తసులభే  హృష్టేశ్వరేష్టేశ్వరి   ।
హ్రీంకారాగ్నిముఖప్రశాన్తకలనాసర్వజ్ఞసామ్రాజ్యదే   

దేహి శ్రీపదపద్మభక్తిమనిశం  ధర్మామ్బికే శ్రీశివే  ॥ ౧౧ ॥
సత్యాసత్యవివర్జితే  సమరసే సంవిల్లతే  శాశ్వతే

సర్వజ్ఞానవిబోధినీశకరుణే  సౌభాగ్యవిద్యామయి ।
సచ్చిత్సౌఖ్యవిలాసకేలికుతుకే సర్వాపవర్గాత్మికే

దేహి శ్రీపదపద్మభక్తిమనిశం  ధర్మామ్బికే శ్రీశివే  ॥ ౧౨ ॥
కర్మాకర్మవివర్జితే  కవిముఖే వాగ్వృష్టికాదమ్బినీ

కావ్యాలాపవిబోధినీశకలికే కౌమారి కాత్యాయని ।
కాన్తార్ధేన్దువిభూషణే   స్మరకలే శ్రీకామకోటీశ్వరీ

దేహి శ్రీపదపద్మభక్తిమనిశం  ధర్మామ్బికే శ్రీశివే  ॥ ౧౩ ॥

లబ్ధశ్రీకమలాలయాలయలసత్కామేశ్వరప్రేయసీ  
లాక్షారక్తరసప్రలిప్తచరణద్వన్ద్వే    లఘుశ్యామలే ।

లౌహిత్యచ్ఛవిపాటలీసుమపదే పర్యాప్తకామప్రదే
దేహి శ్రీపదపద్మభక్తిమనిశం  ధర్మామ్బికే శ్రీశివే  ॥ ౧౪ ॥

హ్రీంకారోత్థితనాదసంతతిసుధాధారాభిసంతర్పితే 
హ్రీంకారత్రయమన్త్రవిద్రుమలతాజ్యోతిఃస్వరూపే     పరే ।

హ్రీంకారాక్షరరూపిణి  త్రిభువనశ్రీరాజరాజేశ్వరీ 
దేహి శ్రీపదపద్మభక్తిమనిశం  ధర్మామ్బికే శ్రీశివే  ॥ ౧౫ ॥

మూలాలవాలజపరావిటపిప్రసూనై  -

రభ్యర్చితా శ్రుతిరహస్యసుగన్ధగన్ధైః    ।
ప్రస్పన్దిధీపవనచాలితవాఙ్మయైస్త్వం   

త్యాగాధిరాజమహిషీ వరదే ప్రసీద  ॥ ౧౬ ॥
ఇత్యానన్దనాథపాదపపద్మోపజీవినా  కాశ్యపగోత్రోత్పన్నేనాన్ధ్రేణ 
త్యాగరాజనామ్నా విరచితః ధర్మామ్బికాస్తవః సమ్పూర్ణః  ।
This is a hymn on dharmAmbikA, the presiding goddess

at ThiruvaiyAru.

